
E che i omaggi e e lodi allôa gh’ëan reise

Comme a-ô servo d’un re, che ô stipendiava,

E non zà comme a un çittadin zeneise;

Benchè a colpa a l’ea d’atri e ô a detestava;

E i orientali memorande impreise

De tanti eroi zeneixi ô l’invidiava,

Che aveivan acquistôu ä patria e a lô

Stessi tanta grandezza e tanto onô!...

Rito e çeimonie sacre terminæ

E fæto a-ô Cappo l’atto d’obedienza

Isolani e Europei tutti animæ

Da spirito de mûtua confidenza,

S'avvixinavan comme tanti fræ,

Con segni ingenui de benevolenza

Se davan man fra lô comme figgêu

Con ô sorriso in bocca e a gioia a-ô chêu.



105

No poivan questi mai saziâse allôa

De contemplâ quelli ommi che ne-ô cô

Non ean ninte conformi ä razza môa

E tanto differenti ëan pù da lô;

E pe uña çerta cüioxitæ e demôa

Tutta innocente e con fraterno amô

Accaezavan co-a man quelle figûe

Senza incomodo e maizia tutte nûe.

Quelli squaddravan poi da cappo a pê

Ciù incantæ che cuiosi e che sorpreisi

Quelli per lô ammirabili foestê,

Che creddeivan che foisan zù disceisi

A posta a fâghe vixita da-ô Çê;

E a quelli dei benefici preteisi

Con rispetto toccavan (ornamenti

Pe lô nêuvi) arme, barba e vestimenti.

